
Ubutumwa Bikira Mariya yahaye Valentine Nyiramukiza ku itariki ya   20/11/2021 saa 
03h45 z’ijoro bwo kugeza ku basenga no ku bemera bose, ku bemeza burundu ukuza 

kwacu i Kibeho mu Rwanda - (Rue Juliette Whytsman, 4 - 1050 Ixelles). 
 
N.B: Bikira Mariya yamutegetse kuzayitangaza ku itariki ya 27-11 - 2021 
 
Bikira Mariya : Nyiramukiza mwana wanjye nkunda, ntega amatwi ngutume  ku bemera  no 

ku batemera no ku bahakana ubutumwa  ngutuma. 
 
Valentine : Karame Mama. Ndi hano ndi igikoresho cyawe ngo untume aho ushaka no ku bo 

ushaka. 
 
Bikira Mariya : Bana banjye ndabakunda 

Bana banjye ndabakunda 
Bana banjye ndabakunda. 

 
Bana banjye nimusenge cyane kuko ibihe biri imbere nababwiye ko bikomeye 
bamwe murabyirengagiza. 
 
Nje kukugezaho ibi bikurikira kuko birambabaza cyane kuburira abantu ntibumve. 
Nababwiye ko umusemburo iyo bawushyize mu kintu kirabyimba. Si byo biri 
kubabaho se ubu ng’ubu mwebwe abantu, mukarutwa n’ibyo bintu bibyimbishwa 
n’umusemburo ? 
Narababwiye nti musenge cyane kuko abantu bose barababaye : abana, abasore, 
inkumi, abagabo n’abagore, abasaza n’abakecuru, abakene, abakire bacishirije, 
abakire cyane ku by’isi, abanyabwenge, bose barababaye.  
Mwongere mubisubiremo murebe ! Si ibi se ? Biracyaza kuko abantu nta bumuntu 
bakigira, nta mpuhwe, ariko ku bana bato biteye agahinda cyane.  
Nimubasengere cyane kuko ni ubuzima bwabo buzuzura wa musemburo mubisha. 
Mukomere kuri Rozali bana banjye ntimucike intenge ngo shitani ibishimireho kuko 
yaratsinzwe bana banjye.  
Habuze inkingi za Kiliziya ni yo mpamvu ziri kumungwa buhoro buhoro mu 
misengere no mu mitegekere. 

 
Valentine : Yego rwose Mama nguteze amatwi ngo umbwire ibyo bikubabaza cyane abantu 

batumva. 
 
Bikira Mariya : Musenge cyane musabire Kiliziya kuko yagurishije abakirisitu bayo. 

Batereranye abasenga barabatoteza. 
Musabire abakuru ba Kiliziya uhereye hejuru. Mwe Basenyeli, ba Padri muri he ko 
mufata imigambi ihekura Kiliziya, ihanagura amahame n’amateka yayo yayirangaga 
yigengaga, muyaha abatayazi batarayize badakwiye no kuyinjiramo.  
Abihayimana nibakore umurimo wabo.  
Mwishakisha inyungu zanyu mu by’isi kurusha gushaka Imana no kuyikorera. 
Mwigishe urukundo mureke gusebanya no guca iteka kandi muri ababyeyi ba 
Kiliziya. 



Abashakanye bakore umurimo wabo biyemeje bubahana barere abana babo bareke 
gusesereza Kiliziya y’umwana wanjye musenya amateka no gutoteza abantu 
mushyira imbere ibyo mwishakiye.  
Ndakomeje kubabwira. Kiliziya iri kugana he muri kino gihe murimo ? Irihe ? Irigufata 
uwuhe mugambi ? Iri gufasha iki abakristu ? Aho abakristu ntibagiye kugera muri cya 
gihe cy’itotezwa ku mugaragaro batotezwa n’abagize Kiliziya ubwabo mu binyoma 
? 
Nimusenge muhamagarire abantu bose gusenga basukure roho zabo kuko benshi 
imibiri yabo yarandujwe n’ibyogajuru by’imyuka mibi ya shitani n’abayoboke bayo. 

 
Valentine : None se Mama twakora iki ngo duhagarike ibyo byose maze shitani itsindwe ?  
 
Bikira Mariya : Ni ugusenga cyane mwiyiriza, mwihana, mwigomwa, mukundana, 

mwizerana, musarurira umugozi umwe, kuko Kiliziya yuzuyemo amacenga menshi 
mu bayikuriye. 
Munyumve neza reka mbahe ingero zimwe na zimwe. 
Ushaka kuvugisha ukuri ku byabereye i Kibeho nahere kuri ibi nyamukuru :  
 
1. Ntabwo nabonekeye i Kibeho ndi jyenyine, nazanye n’Umwana wanjye Yezu 

Kristu, uko ni ko kuri kwa mbere. 
 

2. Ikindi ni uko ubwabo batemera ko naje i Kibeho kuko babyemera nta mpaka zaba 
mu byo navuze, mu byo nasabye, nta n’ubwo bahafunga kuriya babuza abantu 
kunsanga uko bikwiye ngo mbakize kuri roho no ku mubiri. 
Uwabiciye ku ruhande, n’ubica ku ruhande ubu ng’ubu, nta kuri bavugisha na 
gucye, bagucamo ibice uko bashaka kuko ntawe ubavuguruza. 
 

3. Ndabasabye ngo mureke kwamamaza ubutumwa butuzuye muca iteka ku byo 
mutazi, mutabonye, mutabwiwe, kuko abo niyeretse bamwe baracyariho. 
Mubabaze ibyo nabatumye n’ibyo nababwiye, mureke guhimba mwongeraho 
ibyanyu. 
Ibyo Umwana wanjye Yezu yaje avuga na byo mubivuge uko biri.  Mureke 
kubicaho ntacyo muvanyeho nta n’icyo mwongeyeho kuko muzabibazwa 
mwese.  

 
4. Nimubaze uwo niyeretse ukiriho nasize ku rugo, kuko nzagaruka kuzuza ibyo 

natangiye aho nabitangiriye. 
  

Benshi ni bwo bwoba mufite ngo atazagaruka agashyira ukuri hanze, nuko 
mukamurwanya mumwangisha abantu kandi ni we uzabakiza.  
Umubyeyi iyo asize umwana, abana ku rugo, iyo agarutse arabashima 
akabahemba cg se akabagaya akabahana kandi akabamara impaka. 

 
Nizeye ko rero ningaruka ntazabagaya kuko benshi ni bwo bwoba bafite bahinda 
bucura bwanjye, bwacu ngo adataha.  Byose ni ubushake bwacu, tubishatse yaza 
n’ejo, n’ejobundi, inkono   ihira igihe, kuko ubu ni we ufasha benshi. 

 



Uwo nasize ku rugo nta ruvugiro afite. 
Aho twateye intambwe turi kumwe hazubakwa ingoro nasabye ni aho.  Kandi nta 
handi nshaka kuko ntabwo mugomba kumpitiramo kandi narahisemo aho 
nshaka hanshimishije.  
Mwikwigerekeraho ibyanyu ngo mumpitiremo aho mushaka. 

 
5. Mwumve neza : « Nuko Jambo yigira umuntu, abana namwe ».  

Nanjye nje kubasura mvuga ko Ndi Nyina wa Jambo.  None se muherahe muvuga 
ko Yezu ataje kubasura kandi ari We Jambo waremewe muri Njyewe wamubyaye 
bumuntu ?  
Iyo Yezu Kristu Umwana wanjye atabonekera abo bana banjye bavugwa 
babakuye mu bandi ntabwo mba mbigarukaho cyane. Gusa nje kongera kuburira 
Kiliziya kuko yafunze amaso y’umutima yirengagiza inshingano zayo zirimo roho 
z’abantu kandi isi ibundikiwe n’igihu kibi cyane cya shitani gikomeje guhumanya  
abakristu n’abantu b’ingeli  zose . 
Yezu yaje i Kibeho kubarinda muramwitaza, muramuhinda maze aho yaje habera 
amahano mwarategujwe, mutuma harimbuka imbaga y’abantu n’ubu 
bigikomeza, kandi bizakomeza nimutava kw’izima ngo muvugishe ukuri 
icyamuzanye no kwanga kumwemera. 
Mureke abagiye muve kw’izima mwemeze ko yaje kuko yaraje si ibanga bana 
banjye na mwe murabizi neza.  
Nimurengere igihugu n’abantu bose bakirimo na Njye ndabibukije. Nimutsinde 
inzangano mureke ikinyoma, mureke gusebanya ahubwo mugire ubumuntu no 
kwanga umugayo kuko muzabibazwa. 

 
Valentine : None se Mama ko mushobora byose, mwaberetse ikimenyetso maze bakemera, 

imbaga nyamwishi igakira ntizire akarengane ka Kiliziya yafunze ikanga kuva 
kw’izima ?  
None utanze ikimenyetso ku mugaragaro ko ari wowe (Bikira Mariya) cyangwa se 
Papa (Yezu Kristu) mwabonekeye abo bahakana ntibahita bemera bakemeza ko 
Yezu yasuye i Kibeho mu Rwanda ? 
 

Bikira Mariya : Nibyo mwana wanjye umuntu ashobora kwemera kubera ibitangaza 
atemejwe n’ukwemera kwe cyangwa se ukwizera. Ni yo mpamvu bimwe byasabwe 
ntabitanze. Urabyumva ? Ndabigarukaho unyumve neza ndababaye. 
 
6. Buri mwana wese namwiyeretse ku giti cye uko nshaka nkamuha ubutumwa 

bwe, nkamutuma aho nshaka no ku bo nshaka, nta n’umwe nabwiye ngisha 
inama. Ntawe nabwiye ko uriya ambona ko undi atambona, ntabwo rero nigeze 
mbabonekerera icyarimwe ngo bose bambonere hamwe mbavugishirize rimwe 
?  

 
7. Buri wese yari afite isaha ye, mubanze mwibaze kuri icyo ! Musobanure neza ibyo 

murimo ? None mbabaze! Mwe muhera he mukusanyiriza hamwe abo niyeretse 
Jyewe n’Umwana wanjye Yezu Kristu ? Mutemera ababatumye ? Ko twe 
tutabikoze se !  
Byari bitunaniye kubiyerekera icyarimwe bose nk’abandi mutangaho ingero ? 



None se babwiwe ikintu kimwe gusa ? Mbasaba   ibintu bimwe bose ? Mbatuma 
hamwe bose ? 

 
8. None mbabaze ! Ko mwabibye ubwibone, amacakubiri n’inzangano    mu bana 

banjye natumye mbatunguye nkabatumaho, muzabigarurira he ko biri kurenga 
inkombe ? Ikibazo ni uko n’ibyo mwemera mutabivuga uko biri mukiyongereraho 
ibyanyu. Muzi ko muzabibazwa mwese bikabagora ? 
Niba muri abo bana harimo uwanyatse isoko y’amazi nk’ahandi nkamuhakanira 
! Abari babishizwe bakabyumva ko nabyanze. Mwe muhera hehe munyongerera 
ku byo navugiye i Kibeho ku mugaragaro ko nta mazi nzabaha. Narabyanze. 
Hanyuma mukanca inyuma mukiremera isoko y’amazi atemba yahawe 
umugisha.  
None se mwumva ukuri muvuga kuzuye ? Kuri hehe ? ibyo na byo ni 
ukunsuzugura munyongerera ku butumwa, ku byo navuze no ku byanzanye ! 
Mbese   mwiremeye ibyanyu !  

 
9. Bihayimana mwize byinshi ariko ntawiga amayobera matagtifu. 

Bana banjye nkunda. Ndabamenyeshako iriya soko itemba y’amazi ari i Kibeho 
atari Jye wayatanze kandi ntawe uha umugisha amazi atemba uretse ububasha 
bwacu gusa bw’amayobera.  
Ahubwo baravoma bakayahesha umugisha, nk’uko kera mwayavomaga 
tukayaha umugisha tuje kubasura. 
Ntabwo ari amazi abakiza ? Ni ukwemera kwanyu, kandi uwakandagiye aho 
twasuye arakira iyo afite ukwemera no kwizera. Ni Jye n’Umwana wanjye 
tubakiza ntabwo ari ariya mazi Musenyeli yatanze naramubujije. 

 
Bikira Mariya arakomeza ati:  
 

10. Icyo na cyo kirambabaza kumva ko icyo nanze guha abana bakinsabye : isoko 
(amazi), ko Kiliziya ya Kibeho yo ibishoye kundusha. N’ako ni agasuzuguro karimo 
ikinyoma gikomeye cyogezwa kw’isi yose hakabura umuntu n’umwe mu 
bihayimana bakuru bo mu Rwanda bavuga ko atari byo, ahubwo bakabyogeza, 
abandi bigahera muri bo no kubera mvugire he! Mbwire nde !   
Ibyo byose   ndabibona kandi ndabizi, mwese muzabibazwa.  

 
Na we utinya kuvugisha ukuri ku byo uzi wabwiwe. 
Mwige neza aho ariya mazi aturuka, ntabwo ari heza, ntasukuye. Muzapime 
nyabuna mubaze ababizi neza, kuko ntabakijije yabamerera nabi bana banjye. 
Munyumve neza sindwanya Kiliziya ahubwo ndagirango nyimurikire, abatarageze i 
Kibeho n’abatazi amateka yaho batari bahari bamenye ukuri batari bazi, batazagwa 
mu buyobe bw’inyungu za bamwe bitwaje Nyina wa Jambo bihakana Jambo. 
Ntimugace imanza kuko buri muntu wese si intungane. 
Igihe kirageze cy’uko abantu bamenya ukuri kose bana banjye bakigisha ku 
butumwa twatanze ntavangura ririmo. 
Ikibazo bafite ni uko bagize abana banjye abarwayi kubera imiti babahaye ngo 
barabasuzuma ko batubona, bagifata na n’ubu bamwe na bamwe. 



Uwo nabujije kuyinywa bucura bwacu ngo ayicire bivamo agasuzuguro kuko atasaze 
adafata iyo miti none ngo barasaze. Murekere aho kuko murambabaza cyane iyo 
mwitwaje ikinyoma. 
Abo mu mbere bahagarike umuti murebe ko batamera nk’abandi batavugwa 
bahemukiye (uburwayi).  
Ndekeye aho bana banjye ibindi nabyo bizagaragara. 
Ngaho vuga aya masengesho mwana wanjye nguhe umugisha kuko ibyari binzanye 
ni ibyo muri aka kanya. 
 
- Isengesho ryo gusabira abarwayi… 
- Isengesho ryo gusabira abatwanga… 
- Dawe uri mu ijuru. 
- Ndakuramutsa Mariya. 
- Hubahwe Imana Data. 

 
Bikira Mariya : Nguhaye umugisha wa Kibyeyi kw’izina  ry’Imana Data na Mwana  na Roho 

Mutagatifu . Amina.  
Uramukeho mwana wanjye nkunda. 

 
Valentine : Urakoze cyane Mama. Uramukeho. 


